Dag 81 – In die ware ekklesia is Jesus Christus alleen die Koning
Dinge in my lewe as NG dominee het in 1992 dramaties verander die dag toe die Jesus wat ek sedert my bekering op die 10 Oktober 1969 reeds geken het as Verlosser, aan die begin van daardie jaar Homself aan my kom openbaar het as die Doper met die Gees.

Die meeste van julle ken die verhaal. (Julle kan dit ook lees in my boek, WAARHEEN MET DIE NUWE WYN).

Daardie openbaring het my hele lewe en hele bediening radikaal verander. Nie net het ek God se Gees nuut ontdek nie maar het die verskillende gawes van die Gees vir my ’n wonderlike werklikheid in my en ander se bediening geword. Dit het werklik alles verander.

Sedert daardie tyd gebruik die Here Jesus my op ’n besondere manier om “nuwe wyn” aan mense wat uit dieselfde NG-agtergrond as ek kom, in ’n taal wat hulle verstaan, te vertel van hierdie dinge wat ek self ontdek het.

Vanjaar het iets soortgelyks weer in my lewe gebeur.

Hierdie selfde Jesus Christus, wat ek sedert my bekering ken as Verlosser en Here en in 1992 ontdek het ook die Doper is met die Heilige Gees, het ek opnuut ontdek as die Koning van alle konings, wie se Koninkryk op hierdie aarde gekom het.

Dit het weer gebeur soos laas daar in 1992. Weer het die Here my uitgedaag om vir my Bybel-rekenaarprogram, Online Bible, opdrag te gee om vir my al die verse in die Bybel uit te druk wat verwys na “die koninkryk”, “heerskappy”, “Here”, “Koning” en al die ander verwante begrippe.

Weer moes ek soos laas in 1992, al hierdie verse in konteks gaan bestudeer en het Jesus gesê: “Ek sal Myself op ’n nuwe manier aan jou openbaar!”

Dit is dan ook presies wat gebeur het die afgelope paar maande in my lewe.

Verstaan mooi. Dit is nie dat ek nie geweet het dat Jesus Christus die Koning is nie. Ek ken immers die Bybel en het dit al meer as twintig keer die afgelope paar jaar deurgelees. Ek het ook in my teologiese studies en in my prediking die afgelope 32 jaar dit deurdink en vir ander geleer.

Maar iets het met my die afgelope tyd nuut hieroor gebeur. Dit was asof ek dit vir die eerste keer werklik begin verstaan het. Dit was asof ek, wat dit betref, aan ’n omgekeerde boot gewoond was. Hierdie begrippe was wel deel van die “meubelment”, maar tog moes God se Gees dit soos nuwe wyn aan my kom bedien en moes ek leer om dit nuut te akkommodeer in my denke, my manier van praat, voel en lewe.

Ek het bv. ontdek dat die evangelie nie in die eerste plek die evangelie van die kruisiging en opstanding van Jesus genoem word nie, maar deur Jesus self “die evangelie van die Koninkryk” en die “evangelie van die koms van die Koninkryk” genoem word. Ek het nuut ontdek hoe Jesus Sy dissipels uitgestuur het om die “evangelie van die koninkryk” aan mense te gaan verkondig.

Ja, natuurlik is die koms van Jesus as die Messias, wat gekruisig is, gesterf en begrawe is, maar ook opgestaan het en lewe, die fondament van hierdie goeie nuus. Maar ek het ontdek dat dit alles moes gebeur as deel van God die Vader se groter plan, naamlik dat Sy Koninkryk op aarde moet kom. Die Vader gaan elke mag en vorm van gesag voor Jesus Christus, die Koning laat buig en sorg dat alles aan Hom onderwerp word.

Eers dan, soos 1 Kor. 15:24 tot 28 sê: “Daarna kom die einde, wanneer Hy die koningskap aan God die Vader oordra, nadat Hy elke mag, elke gesag en krag vernietig het. Hy moet as koning heers totdat die Vader al sy vyande aan Hom onderwerp het.

Die laaste vyand wat vernietig word, is die dood.

Daar staan immers geskrywe: ‘Alles het Hy aan Hom onderwerp.’ Maar as die Skrif sê dat alles aan Christus onderwerp is, is dit duidelik dat die Vader wat alles aan Hom onderwerp het, uitgesonder is.

Wanneer alles dan aan die Seun onderwerp is, sal Hy Hom ook self onderwerp aan die Vader wat alles aan Hom onderwerp het. So sal God alles wees vir alles.”

Dit is God se agenda en plan. En hiervan is die Ekklesia deel. Ons is as’t ware God se stormtroepe wat daar in die voorste linies, op die voorstoep van die vyand, in elke area op aarde en van die lewe, in die Naam van ons Koning, Jesus Christus en met Sy outoriteit en gesag, Sy oorwinning moet gaan proklameer. Op elke duimbreedte moet ons in gehoorsaamheid aan Sy gesag oor ons hele lewe Sy beginsels en riglyne, Sy wil, gaan uitleef en gaan verkondig as die weg tot lewe en dit in oorvloed.

